
Аннотация: Ушбу мақолада янги шеър шаклларидан бири бўлган “Шашқатор”нинг 

жанрий хусусиятлари, мавзулар қамрови, тарққиёт жараёни, фалсафа ва психология 

билан боғлиқлиги ҳамда уларда миллий қадриятларимизнинг бадиий ифодаси 

Исроил Субҳоний ижоди мисолида кўриб чиқилган. Мавзу юзасидан муайян илмий-

назарий хулосалар баён қилинган. 

Калит сўзлар: шашқатор, жанр, шеърият, шеър шакллари, фольклоризм, ижодкор 

шахсияти, ижтимоий муҳит, жанрлар модификацияси. 

 

Адабиётнинг вазифаси Инсонни тушуниш ва тушунтириш бўлса, инсоннинг 

барча ҳатти-ҳаракатлари ўзини жамият ва бошқалар олдида тан олдириш ва 

тасдиқлашга қаратилган. 

Бадиий асарнинг етуклигини таъминловчи асосий омил, истеъдоддан кейин 

албатта, ижодкор шахсининг бутунлигидир. Шахс сифатида тўлақонли шаклланган 

шоир ёки ёзувчи баркамол асар ярата олади. Шахссиз шоир қанчалик истеъдодли 

бўлмасин, давр ва тарих уни қабул қилмайди. Худди қамишнинг бошидаги сохта 

тож каби лов этиб ёнади-ю ўчади, на иссиқлик беради, на ёруғлик беради. 

Шундай шоирлар бўладики, улар тарихий зарурат ва миллат маънавий-руҳий 

эҳтиёжи туфайли адабиётга кириб келадилар. 

Фалсафа, тарих, психология, халқ донишмандлиги омихталашган асар вақтни 

енгиб ўтади, асрлар давомида миллатнинг тафаккур тарзи, тахайюл оламига ўз 

таъсирини ўтказаверади. Бухоролик шоир ва таржимон Исроил Субҳоний шундай 

ижодкорлар сирасига киради. 

Субҳоний (Исроил Субҳонов) 1959 йил Бухоро вилоятида туғилган. У 

“Бухоронинг етти юлдузи”, “Зарбулғазал”, “Чорзарб”, “Орифона ҳикматлар” 

“Шашқатор” каби шеърий тўплам ва илмий-маърифий рисолалари муаллифи. 

Маълумки, мумтоз адабиётда мусаммат(арабча, марварид доналарини ипга 

тизмоқ)нинг бир неча кўринишдаги бандли шеърлар тушунилади (мусаллас, 

мураббаъ, мухаммас, мусаддас, мусаббаъ, мусамман, мутассаъ, муашшар). Шоир 

ижодида ушбу жанрларнинг янгича услуб ва оҳангдаги ифодаларини кузатишимиз 

мумкин. Асрлар давомида шаклланган аруз ва ХХ асрдан бошлаб оммалашган 

бармоқ вазни Субҳоний ижодида тарози палласидек тенг ўрин эгаллайди. 

Шоирнинг “Шашқатор” деб номланган тўплами нафақат поэтик ифодаларга 

бойлиги, услубнинг бетакрорлиги ва ўзига хослиги, бадиий ифоданинг теран ва 

тиниқлиги билан янгича шеърий шакл билан китобхон диққатини тортади. 

“Шашқатор” – форс-тожик тилидаги “шаш” – олти, арабча “қатор” сўзи билан 

бирикиб, “олти қатор шеър”, “олтилик” – тўрт воқеабанд мисра ва ўзаро 

қофияланган бир хулоса байтдан иборат шеърий жанр атамаси вужудга келган. Бу 

адабий истилоҳ “узлуксиз, шода-шода тўкилаётган кўз ёш” луғавий маъносига ҳам 

эга. 

Ушбу ўзига хос ва мухтасар шаклда эзгулик ва ёвузлик, муҳаббат ва нафрат, 

маънавий юксаклик ва тубанлик сингари ижтимоий-фалсафий муаммолар, 

шунингдек, шоирнинг теран ўй-фикрлари ҳаётий хулосалари, аҳволи руҳияси, ҳис-

туйғу ва кечинмалари ҳам ўз бадиий ифодасини  топади. 

Муқаддас китобларда ёзилишича, Худо бу оламни олти кунда яратган экан. 

“Бухоро шашмақоми” деб номланган инсон руҳи ва қалбини ларзага солувчи юксак 

санъат намунаси бу хусусда жиддий ўйлаб кўриш лозимлигини кўрсатади. Ёхуд 

мусичанинг сайрашига қулоқ тутсангиз, ҳайратда қоласиз. Мусича олти марта 

кукулайди: тўрт мартаси бамайлихотир, охирги икки мартаси эса ижро этилади. 

Асалари уяси кўздан кечирилса, ҳеч қандай онг-тафаккурга эга бўлмаган 

ҳашаротнинг маҳоратига тан бермасликнинг иложи йўқ. Мутаносиб олти бурчакли 

катакчалар ҳеч қандай ўлчовсиз бунёд этилган. 

“Агар теран фаросат кўзи билан қарасанг, - деб ёзади Исроил Субҳон, - бу 

оламда беҳикмат нарсанинг ўзи йўқ ва ҳатто энг оддий воқеа-ҳодисалар замирида 

ҳам улкан умумбашарий ҳақиқатлар асарини кўриш мумкин”.
13

 

Ҳар қандай адабий янгиликнинг то у халқ маънавий-бадиий мулкига 

айлангунига қадар қанчадан қанча синовлардан ўтиши, не-не тўсиқларга дучор 

бўлишига тўғри келади. Бу табиий ҳол, албатта. Худди шундай “Шашқатор” ҳам 

ўзининг бугунги мавқеига эришгунча анча йўлни босиб ўтди. “Шашқатор” бугунги 

кунда бутун бўй-басти билан алоҳида шеърий жанр сифатида шаклланиб бормоқда. 

Бунинг ёрқин исботи Субҳоний қаламига мансуб битиклар бўлиб, унинг иккинчи 

номи “Минг бир қатра”. 

“Шашқатор” мутолааси жараёнида бир мутахассис сифатида шунга амин 

бўлдимки, уларнинг мавзу доираси кенг ва ранг-баранг: лирик, дидактик, ҳажвга 

мойиллик, аксарият умумфалсафий руҳдаги фикр-мулоҳазалар, руҳий-маънавий 

кечинмалар, ҳаётнинг гўзал томонларини тараннум этиб, унинг қороғу тарафларини 

қоралаш, аёвсиз танқид остига олиш, “комил инсон орзуси ва Инсон ҳазрати 

олийларига ярашмайдиган салбий иллатларни фош этиш каби ҳаётий ҳақиқатлардан 

баҳс юритувчи манзумалардан иборат”
14

 

Шоир ва адабиётшунос Шуҳрат Ҳомидий шашқаторни “шоирнинг ўзига хос 

пинҳоний ибодати”, Баҳодир Насим “Шашқатор” – шарқона адабий услуб, аниқроғи 

ўзбекона, яъни қиссадан ҳисса чиқаришдек анъанавий ўзбекона тафаккур тарзига 

эга. Ана шуниси билан у ўзбек китобхони, шеърият ихлосманди кўнглига яқин, деб 

баҳолайди. Б.Қазоқов эса “шоирнинг етуклик шаҳодатномаси”, - дея эътироф этади. 

                                           
13

 Субҳоний. “Шашқатор”. Тошкент: “O’zbekiston”, 2019. 8-б. 
14

 Қазоқов Б. Шашқаторхонлик. Тошкент.113-бет. 

Инсоният шундай “тараққий” этса, 

Инсоний моҳият йўқолар бир кун. 

“Инсон” деган сўзни дафтарга битса, 

Ёнига изоҳи тақалар бир кун: 

“Дунёни тушуниб етган мавжудот, 

Ўз-ўзини билмай кетган мавжудот!” 

Инсон сўзининг луғавий маъноси унутувчи эканлигини ҳисобга олсак, бу 

калом ботинидаги зиддият ойдинлашади. “Инсон ўз-ўзини рад - инкор этувчи ва ўз-

ўзини тасдиқловчи” моҳиятига эга экан, у доим икки қарама қарши қутбда 

ҳаракатланади. 

Муаллиф фан-техника тараққиётига қарши эмас, бироқ ривожланган 

давлатлар тажрибаси шуни кўрсатадики, тараққиёт инсониятга маънавий-ахлоқий 

акс таъсир кўрсатади. Шахснинг емирилиши руҳнинг таназзулига олиб келади. 

Урушлар, диний-экстремистик гуруҳлар, суицид, бир жинсли никоҳ, компьютер 

орқали онгни заҳарлаш, зўравонлик, иқтисодий жиноятлар – буларнинг барчаси 

“тараққиёт” натижаси. Шоир биргина шашқатор орқали давр фожиасини очиб бера 

олган. “Нафасни таниган ўзини танийди”, - дейилади Ҳадиси шарифда. Дарҳақиқат, 

инсон ўзини, ботиний моҳиятини, ички “мен”ини англолмагунча, асл ҳақиқат ва 

Ҳақни идрок эта олмайди. Инсоннинг яшашдан мақсади нима? Ўлим ҳаётнинг 

якуними? Инсон нима учун минглаб ҳужайралар ичидан айнан танлаб олинган? 

Мазкур шашқатор ўқувчини шундай саволларга юзма юз қилади. Ҳар бир жавоб ўша 

одамнинг ҳаёт йўлига берилган баҳо ва бу мезон барча учун ўзгармас. 

“Истеъдод табиатан янгиликка, оригиналликка интилади, иккинчи ёқдан 

унинг фитратида аждодлар тўплаган тажрибанинг генлар орқали ўтиб келган 

қаймоғи мужассамдир”
15

 

Бугун замонавий адабиёт, яъни кейинги тўрт асрда яратилган адабиёт тўғри 

сўздир. Ҳатто “ўз табиатингга содиқ бўл”, деган шекспирча қарашга уйғундир. 

Бизнинг ёзувчидан биринчи талабимиз шуки, алдамасин: нимани ўйласа ва ҳис этса 

шуни ёзсин. Акс ҳолда санъат асари сохтадир. Ўз моҳиятига кўра замонавий адабиёт 

шахс ижодидир. Ижодкор шахснинг фикр ва туйғуларини бўямай беради, акс ҳолда 

у ҳеч нарсага арзимайди. Ана шу нуқтаи назардан, Субҳоний “Шашқатор”лари, 

умуман шеъриятида ўзини таниган Шахс ва унга хос фазилатлар ўқувчи кўз ўнгида 

аниқ-тиниқ гавдаланади. Умумбашарий қадриятлар ижтимоий ҳаёт билан ўзаро 

уйғунлашади. 

“Лоқайдлик бора-бора инсон ботинидаги энг баланд мезонлардан бири – 

адолат туйғусини мавҳ этади. Адолат туйғуси эса кишилик жамиятлари суяниб 

турган энг бақувват устунлардан саналади”
16

. 

Шоир нима ҳақида сўзлашидан қатъи назар, унинг маъно-мазмуни Инсонга 

қаратилган. Инсонлараро муносабатлар оддий ҳаётий мисол орқали изоҳлаб, асослаб 

                                           
15

 Истиқлол даври адабиёти./ Д.Қуронов жавоблари. Тошкент: “Turon zamin ziyo”, 2015. 46-бет.  
16

 Истиқлол даври адабиёти. / Назар Эшонқул жавоблари. Тошкент: “Turon zamin ziyo”, 2015. 35-бет. 

берадики, бу ўқувчи – китобхонни мисол-муқоясалар табиат ҳодисалари билан 

параллел тасвирланганлиги шашқаторнинг қизиқарлилиги ва ўқимишлилигини 

таъминлаган. 

Шундай қилиб шашқатор, тўрт қатор ғоя тафсилоти ва икки қатор 

насиҳатомуз хулоса қисмидан иборат лирик жанр сифатида юзага келди. Бу эса 

шашқатор ҳам рубоий ва қитъа каби жанрлар сингари муайян тартиб қоидаларга эга. 

Охирги хулоса-байт – Бедил, Саъдий, Румий, Навоийнинг дидактик шоҳбайтларига 

ҳамоҳанг. Шашқаторнинг яна бир ютуғи ундаги мавзу, ғоя, фикрлар давр, тузум, 

минтақа чегараларини тан олмайди. Лирик “мен”нинг фалсафа ва хулосалари 

башариятга бирдек тааллуқли, шунинг баробарида муҳим аҳамиятга эга. 

